
SLCP PERKASA PENULISAN AKADEMIK BERIMPAK TINGGI MENERUSI BENGKEL ROAD TO SCOPUS

UUM ONLINE: Pusat Pengajian Bahasa, Tamadun dan Falsafah (SLCP), Universiti Utara Malaysia (UUM) terus memperkukuhkan
budaya penyelidikan dan penerbitan berimpak tinggi menerusi penganjuran Bengkel Road fo Scopus Series II: Al-Assisted Writing di
Bilik Alamanda, ED-UUM selama dua hari pada 26 Ogos lalu.

Bengkel selama dua hari itu dianjurkan oleh Jawatankuasa Jurnal dan Penerbitan SLCP yang memberi tumpuan kepada pemantapan
kemabhiran ahli akademik dalam menghasilkan manuskrip berkualiti untuk diterbitkan dalam jurnal yang diindeks oleh Scopus.

Majlis perasmian telah disempurnakan oleh Timbalan Dekan Penyelidikan dan Inovasi SLCP, Prof. Madya Dr. Solahuddin Abdul Hamid
yang mewakili Dekan SLCP, Prof. Madya Dr. Mohamad Khadafi Rofie.

Dr. Solahuddin berkata, penganjuran bengkel tersebut merupakan sebahagian daripada usaha berterusan SLCP untuk membantu ahli
akademik mempercepatkan proses penyediaan dan penyerahan manuskrip kepada jurnal berindeks Scopus.

Menurutnya, pendekatan berbentuk bimbingan, amali dan klinik penulisan membolehkan peserta memberikan perhatian secara
langsung kepada manuskrip masing-masing.

“Pada masa sama, peserta dapat mengenal pasti kelemahan penulisan dan membuat pemurnian berdasarkan maklum balas yang
diterima sepanjang bengkel,” katanya

Bengkel tersebut dikendalikan oleh Prof. Dr. Razamin Ramli yang membimbing peserta mengenai struktur artikel berimpak tinggi,
pembinaan fokus kajian, pemurnian tajuk dan abstrak serta penyediaan persoalan kajian dan kerangka penulisan.

Peserta turut dibimbing untuk memurnikan bahagian pengenalan, sorotan literatur, metodologi, dapatan, perbincangan dan kesimpulan
dengan memanfaatkan teknologi kecerdasan buatan (Al).

Walau bagaimanapun, penggunaan Al dalam penulisan akademik perlu dilaksanakan secara beretika, telus dan bertanggungjawab.
Teknologi berkenaan berperanan sebagai alat sokongan kepada penyelidik dan bukannya menggantikan pemikiran kritis, kepakaran
ilmiah serta tanggungjawab pengarang terhadap ketepatan kandungan manuskrip.

Pada hari kedua, peserta diberikan pendedahan tentang strategi memilih jurnal Scopus dalam kelompok kuartil Q1, Q2, Q3 dan Q4
berdasarkan skop, kesepadanan manuskrip, kredibiliti jurnal, garis panduan penulis, tempoh penilaian dan kos penerbitan.

Melalui sesi amali, peserta menyediakan matriks pemilihan jurnal dan menyesuaikan manuskrip mengikut keperluan jurnal sasaran,
kemudian membentangkan perkembangan manuskrip dan jurnal pilihan untuk mendapatkan maklum balas serta cadangan
penambahbaikan.

Pengerusi Jawatankuasa Jurnal dan Penerbitan SLCP, Dr. Aszlan Selamat berkata, bengkel itu dirangka bukan sekadar untuk



memberikan pengetahuan tentang teknik penulisan, malah berorientasikan penghasilan manuskrip yang bersedia untuk dihantar
kepada jurnal sasaran.

Pada akhir program, peserta menyediakan pelan tindakan penyerahan artikel sebagai panduan untuk meneruskan proses pemurnian
dan penerbitan selepas bengkel.

Penganjuran program tersebut diharapkan dapat menyumbang kepada peningkatan bilangan ahli akademik SLCP yang menghasilkan
penerbitan berindeks Scopus dan Web of Science, di samping meningkatkan penerbitan dalam jurnal berkuartil tinggi.

Bengkel itu juga memperlihatkan komitmen SLCP dalam memperkasakan kompetensi penyelidik, memupuk amalan penggunaan Al
yang berintegriti dan membangunkan ekosistem penerbitan akademik yang lebih produktif serta berdaya saing.

Program berakhir dengan rumusan bengkel, ucapan penutupan, penyampaian cenderamata kepada penceramah dan sesi fotografi
bersama peserta.

